
				Ĉi tiu paĝo ne estas provlegita
 Jen! estas nokto karnavala
 Dum la solecaj postaj jaroj;
 Anĝelamas’, flugila kaj vuala,
 Dronante nun en larmaj maroj,
 Kunsidas en teatro por elstudi
 Dramon el timoj kaj esperoj;
 Dum la orkestro halte daŭras ludi
 Muzikon de la sferoj.

 Sub form’ de alta Di’, murmure
 Flustraĉas mimikistaj aroj;
 Tien kaj reen flugas ili nure,
 Pupetoj, kies pensoj, faroj
 Venas laŭ vol’ de vastaj senformaĵoj,
 Kiuj la scenon movas fatan,
 Kaj svingas de kondoraj flugilaĵoj
 Malĝojon nevidatan.

 Miksaĉa dramo! — ho, ja fidu,
 Ke ne ĝi estos forgesata!
 Fantomon ĝian nun ĉasata vidu,
 De homamas’, sed ne kaptata;
 Rondkuras ili, kaj la vojostreko
 Sampunkten venos ĝis eterno,
 Tra multe da Frenezo, pli da Peko,
 Kaj Timo, ja la kerno!

 Sed vidu! en la ludistaron
 Formaĉo trudas sin rampante!
 Sangruĝa aĵo lasas la scenaron
 El la soleco sin tordante!
 Ĝi rampas — rampas! ĝiaj por manĝegoj
 Mortas la mimikistoj blekaj;
 Dum la serafoj ĝemas je dentegoj
 Per homa sang’ malsekaj.

